Lesona faha-27 – Ny firenen’i Etazonia ao amin’ny faminaniana
Manerana ny taon-jato rehetra dia mahagaga ny fanambaran’ny Baiboly mialoha amin’ny fomba mahitsy ny fisandratana sy ny fietren’ireo firenena samihafa. Efa voambara mialoha ny hiafaran’izy ireny, kanefa ny anjara asan’ny Baiboly dia tsy ny hifantoka voalohany amin’ny tantara! Tsy ny fanjakana rehetra eto an-tany no voambara ao.
Ny fomba anoritan’ny Baiboly ireo firenena dia tsy amin’ny maha-fanjakana ara-pôlitika mahaleo tena azy, fa tarafiny amin’ny anjara asan’izy ireo eo amin’ny planin’Andriamanitra amin’ny ankapobeny. Ambaran’ny Baiboly ny anjara asan’ireo firenena samihafa eo amin’ilay ady lehibe ifanandrinan’i Kristy sy Satana. Amin’ny andro farany eo amin’ny tantaran’ny tany, ny ivon’ny ady dia ny fahitsiana eo anatrehan’Andriamanitra izay miseho amin’ny alalan’ny fankatoavana ny lalàny.

Amin’ny alalan’ny hery ara-pivavahana sy ara-panjakana dia hezahin’i Satana ny hanery ny vahoakan’Andriamanitra – amin’ny ankivy ara-toe-karena, ny hetra, ny fandrahonana hampiditra am-ponja sy hamono – mba hanitsakitsaka ny lalàn’Andriamanitra ka hanaiky sabata tsy izy.

Moa ve hanana anjara lehibe eo amin’izany ady farany izany i Etazonia? Moa ve hanohy hiaro ny foto-kevitry ny fahalalahana ara-pivavahana sy ny fahafaha-misafidy an-kalalahana i Amerika, sa indray andro any dia holaviny ny lovany, ka hikambana amin’ilay bibi-dia izy ary ho tonga hery mpanenjika? Inona no faminaniana mikasika an’i Amerika?
Ato amin’ity lesona mahaliana ity no hahitantsika ny valin’izany fanontaniana izany:

1. Fenoy ny banga eto ambany mikasika ny toerana niavian’ny bibi-dia tsirairay araka ny voalazan’ireto andininy ireto (Apokalypsy 13:1,11):

a. Ny bibi-dia voalohany dia niakatra avy tamin’ny: ____________ (and. 1)

b. Ny bibi-dia faharoa dia niakatra avy tamin’ny : ______________(and. 11)

Ao amin’ny lesona faha-26 dia efa hitantsika mazava fa ilay bibi-dia voalohany dia maneho ny fahefan’ny Papa. Araka ny fanoritana ataon’ny Apokalypsy 13, io bibi-dia io dia mandray ny fahefany avy amin’ny governemantan’i Rôma jentilisa, ary tonga fomba fivavahana maneran-tany, nampaory ny vahoakan’Andriamanitra, milaza fa manana fahefana hamela ny fahotana, ary nanjakazaka nandritra ny 1 260 taona tamin’ny vanim-potoana antenantenany.
Araka ny faminanian’ny Baiboly, ny ranomasina dia maneho faritra be mponina eto an-tany (Apokalypsy 17:15). Ilay bibi-dia niakatra avy tamin’ny ranomasina dia maneho fahefana izay nipoitra avy tamin’ny faritra be mponina. Ny tany kosa, etsy andaniny, dia manondro ny mifanohitra amin’izany: faritra tsy misy mponina na zara raha misy mponina. Ilay bibi-dia faharoa dia nipoitra tany amin’ny faritra izay vitsy mponina teto amin’izao tontolo izao.
2. Ahoana no hiarahan’io bibi-dia faharoa voambara ao amin’ny Apokalypsy 13 io (ilay tahaka ny zanak’ondry) miasa amin’ilay bibi-dia voalohany (ny fahefan’ny Papa)? Apokalypsy 13:12.

Valiny: Ary ny tany mbamin’izay monina eo dia asainy miankohoka eo anoloan’ilay bibi-dia voalohany.
3. Ataovy lisitra ny toetra efatra mampiavaka ilay bibi-dia faharoa:

a. Oviana io bibi-dia faharoa io no nipoitra? Apokalypsy 13:11,12.
Valiny: Taorian’ny nipoiran’ilay bibi-dia voalohany.
Ilay bibi-dia tahaka ny zanak’ondry sady nanana tandroka roa dia nipoitra tamin’ny fotoana indrindra izay nahababo ilay bibi-dia voalohany. Ny fahefan’ny Papa dia tatr’ilay fery saika nahafaty azy tamin’ny taona 1798, tamin’izay dia nobaboin’ny Jeneraly Frantsay antsoina hoe Berthier ny Papa. Maty tany am-ponja ny Papa. Ny fotoana voambara fa hipoiran’ilay bibi-dia faharoa dia taorian’ny fahababoan’ilay bibi-dia voalohany.
b. Avy taiza io bibi-dia faharoa io no niakatra? Apokalypsy 13:11.
Valiny: Nipoitra avy tamin’ny tany.
Ilay bibi-dia voalohany dia nipoitra avy tamin’ny ranomasina, “olona sy vahoaka betsaka sy firenena maro ary samy hafa fiteny.” (Ap. 17:15). Io bibi-dia io dia nipoitra avy tao Rôma, avy tamin’ny vahoaka betsaka tao Eorôpa. Ny teny grika milaza hoe “niakatra” dia anabain~o, izay midika hoe “miposaka.” Ny fipoirany dia toy ny voa mitsimoka mangina avy ao anatin’ny tany. Nitombo haingana avy tao amin’ny haizina izy ary tonga fahefana goavana teo amin’izao tontolo izao.
d. Inona no biby entina manoritra ilay bibi-dia faharoa? Apokalypsy 13:11.
Valiny: Nanan-tandroka roa tahaka ny an’ny zanak’ondry izy.
Manerana ny bokin’ny Apokalypsy dia Zanak’ondro no anoritana an’i Jesosy. Ny fananana endrika tahaka ny zanak’ondry dia manondro fahatsaram-panahy, fahadiovana sy fahafahana. Jesosy dia manome fahafaha-misafidy ho an’ny mpanara-dia Azy tsirairay. Ity fahefana tahaka ny zanak’ondry ity dia manome ho an’ny mponina ao aminy fahafaha-mivavaka araka izay baikoin’ny feon’ny fieritreretan’ny tsirairay.

Tokony homarihintsika ihany koa fa ilay zanak’ondry dia biby tanora. Ny liona, bera, leoparda sy dragona voambara teo aloha dia bibi-dia efa lehibe, maneho ny maha-firenena tranainy sy efa niorina ela azy. Fa ilay zanak’ondry tanora dia maneho firenena vao niforona.
e. Ilay bibi-dia voalohany dia manana satroboninahitra eo amin’ny tandrony (Ap. 13:11). Moa ve manana satroboninahitra ilay bibi-dia tahaka ny zanak’ondry? Apokalypsy 13:11. Eny sa Tsia?
Valiny: Tsia
Ny satroboninahitra dia maneho fahefan’ny mpanjaka. Ity fahefana vaovao ity dia tsy nanana satroboninahitra na mpanjaka! Ny tandroka dia maneho fahefana. Eto ny fahefany dia avy amin’ny loharano hafa – avy amin’ny vahoaka – ireo tandroka roa dia maneho ny endri-panjakana demôkratika sy repoblikana.
4. Iza ilay firenena vaovao nipoitra tamin’ny 1798 tany amin’ny faritra tsy nisy olona teto ambonin’ny tany, ary niseho tamin’ny endrika nitondra fanantenana sy fahafahana ho an’ny mponina rehetra ambonin’ny tany?
Valiny:

a. Ireo mpitsoa-ponenana dia tonga tany Amerika tamin’ny fiandohan’ny taona 1600. Nitombo isa haingana izy ireo. Tamin’ny 1776 dia voasonia ny Fanambarana ny Fahaleovantenan’izy ireo. Tamin’ny 1787 dia voasoratra ny lalam-panorenana, ary tamin’ny 1789 dia voaolavola ny zo fototra, ary nankatoavina izany tamin’ny 1791.
Tamin’ny 1798 dia nobaboin’ny Jeneraly Berthier ny Papa. Neken’i Frantsa ny maha-firenena an’i Etazonia, i Frantsa izay nanisy ilay ratra saika nahafatsy ilay bibi-dia voalohany. Ny fomba nipoiran’i Etazonia dia tena araka izay voambaran’ny faminaniana, ary tamin’ny fotoana voambaran’ny faminaniana.

b. I Etazonia dia naorin’ny Eorôpeana mahery fo, nanana toe-tsaina feno fahasahiana sy niezaka nandositra ny fanjakazakana ara-pôlitika izay nisy tany Eorôpa. Tsy tamin’ny fanjanahana firenen-kafa no nanorenana azy, fa fanorenana firenena vaovao tanteraka!

d. I Etazonia dia nanorina fahefana roa miavaka – ny fahefana ara-pôlitika sy ara-pivavahana. Izany foto-kevitry ny fisarahana eo amin’ny fiangonana sy ny fanjakana izany dia asehon’ireo “tandroka roa tahaka ny an’ny zanak’ondry.”

5. Inona no fiovana tsy nampoizina ambaran’ny faminaniana? Apokalypsy 13:11, 12.

Valiny: Niteny tahaka ny dragona izy.
6. Inona no hezahin’ilay bibi-dia tahaka ny zanak’ondry hatao mba hanerena ny olona rehetra hiankohoka eo anatrehan’ilay bibi-dia sy handray ny mariky ny bibi-dia? Apokalypsy 13:17.

a: tsy hisy hahazo hividy
b: na hivarotra.
Rehefa nitontongana noho ny fialany tamin’ny fahadiovan’ny Filazantsara ny fiangonana voalohany, dia niala tamin’ny ny Fanahin’Andriamanitra sy ny heriny. Mba hifehezany ny feon’ny fieritreretan’ny olona dia niezahan’ny fiangonana ny hahazo ny fanohanan’ny fanjakana. Mba hanaovan’i Etazonia sarin’ny bibi-dia dia fahefana ara-pivavahana no hifehy ny governemanta sivily. Hampiasain’ny fiangonana ny fahefan’ny fanjakana mba hanerena indray ny feon’ny fieritreretan’ny olona. Ny sary dia midika “fitoviana,” fanahafana. Ambaran’ny fahefan’ny Papa fa ny mariky ny fahefany dia ny nanoloany ny andro fiankohofana. Ny Alahady dia “sarintsarin’ny” Sabata, fa tsy ilay tena Sabata. Andro fiankohofana sandoka izany. Ambaran’io faminaniana mahavariana io fa i Etazonia dia hanorina sarin’ny fahefan’ny Papa amin’ny alalan’ny fampiasany ny fahefan’ny governemanta mba hanerena ny olona hanaiky andro iray hivavahana. Amin’ny fotoan-tsarotra lehibe  dia hoteren’ireo mpitondra fivavahana ny mpanao lalàna mba hanendry andro iray hiankohofan’ny olona rehetra.
7. Ahoana no fomba hamitahan’i Satana olona maro be mba hahatonga azy ireo hanery ny mpanao lalàna eo amin’izy ireo hanao sarin’ny bibi-dia? Apokalypsy 13:13, 14.

Valiny: Ary mamitaka izay monina ambonin’ny tany izy amin’ny famantarana izay nomena azy.
Amin’ny vanim-potoan’ny fikorontanana ara-tsôsialy, krizy ara-toe-karena, loza eo amin’ny natiora, sy ady iraisam-pirenena, dia hiray hina ny fiangonana sy ny fanjakana mba hiezahany hampisy fandriam-pahalemana. Hanao fahagagana sandoka i Satana mba hampanjakàny ny famitahany.
8. Iza no handrotsahan’Andriamanitra ny Fanahy Masina? Asa 5:32; Jaona 14:15, 16.

Valiny: Ny Fanahy Masina dia omen’Andriamanitra ho an’ireo izay mankatò Azy.
9. Ahoana no anoritan’ny Apokalypsy ireo izay nandresy ny bibi-dia ka vonona hitsena an’i Kristy sy handova ny fiainana mandrakizay?

a. Apokalypsy 12:17. Mitandrina ny didin’Andriamanitra.
b. Apokalypsy 14:12. Mino an’i Jesosy.
d. Apokalypsy 22:11-14. Marina.
Tsy ho ela dia hiha-ratsy mihoatra noho izay azontsika eritreretina ny toe-javatra. Amin’izao andro farany izao dia azonao atao ny mijoro ho mahatoky amin’ny alalan’ny herin’i Jesosy Kristy. Hitan’i Jaona tamin’ny fahitana ny fandraisana am-pifaliana ireo izay nandresy ny bibi-dia sy ny sariny: “Ary nahita aho... izay naharesy ka afaka tain’ny bibi-dia sy ny sariny ary ny isan’ny anarany dia nitsangana teo amoron’ny ranomasina fitaratra, nitana lokangan’Andriamanitra. Ary nihira ny fihiran’i Mosesy ... sy ny fihiran’ny Zanak’ondry izy nanao hoe: ‘Lehibe sy mahatalanjona ny asanao, Tompo ô, Andriamanitra Tsitoha; Mahitsy sy marina ny làlanao, ry Mpanjaka mandrakizay.’” (Ap. 15:2,3).
Ry namana, fanirianao ve ny hanana anjara amin’izany fotoam-pifaliana lehibe izany?
